
I. Ӑнлантару ҫырӑвӗ
     Иккӗмӗш класра вӗренмелли чӑваш чӗлхи курсӗн ӗҫ программине Раҫҫей Федерацийӗн «Вӗренӳ ҫинчен ҫырнӑ» Законӗн 14-мӗш статьин 16-мӗш пунктне, 15-мӗш статьин 1-мӗш пунктне, 32-мӗш статьин 6-мӗшпе, 7-мӗш пукчӗсене, шкул Уставне, пуҫламӑш  пӗтӗмӗшле пӗлӳлӗхӗн тӗп вӗренӳ программине пӑхӑнса хатӗрленӗ.

Ӗҫ программине хатӗрленӗ чух усӑ курнӑ материалсем:
1.  Чӑваш чӗлхи программи, вырӑс шкулӗн I-IV класӗсем валли авторӗсем Игнатьева В. И., Чернова Н.Н., Николаева.,- Шупашкар.

3. Чӑваш чӗлхи – 2-мӗш класра вӗренмелли вӗренӳ кӗнеки, авторӗсем Игнатьева В.И., Чернова Н.Н., Николаева Л.В.,-Шупашкар, Чӑваш кӗнеке издательстви, 2016.

5. Методика  кӑтартӑвӗсем, авторсем Игнатьева В.И., Чернова Н.Н., Николаева.
Ӗҫ программине  ҫӗнӗ стандартсене пӑхӑнса ҫырнӑ. Программӑн тӗп тӗллевӗ: иккӗмӗш класра пӗрремӗш класра вӗренни ҫине таянса малаллахи тапхӑрсенче чӑваш чӗлхине вӗренме никӗс хывасси, вӗренме вӗрентесси. Вырӑсла калаҫакан ачасене чӑвашла калаҫма вӗрентес ӗҫре пуҫламӑш шкул тивӗҫӗ калама ҫук пысӑк. Шӑпах пуҫламӑш классенче ача чӑвашла пуплеве ӑнланас, чӑвашла калаҫас, вулас, ҫырас пирвайхи хӑнӑхусене туянать. Чӑваш чӗлхине вӗреннӗ май пӗчӗк ачан ӑсӗ-тӑнӗ аталанать, тавра курӑмӗ анлӑланать, ача ытти халӑх ҫыннисене хисеплеме хӑнӑхса пырать. Ҫакӑ вара ӑна малалла, вӑтам тата аслӑ классенче, чӑваш чӗлхине, чӑваш халӑхӗн историйӗпе культурине тухӑҫлӑ вӗренме питех те кирлӗ.

    Вырӑс шкулӗнче чӑваш чӗлхи вӗрентнин тӗп тӗллевӗ ачасене кулленхи пурнӑҫра чӑвашла хутшӑнма вӗрентесси: ачасене чӑвашла калаҫӑва ӑнланма, хӑйсем те калаҫма, чӑвашла вулама-ҫырма вӗрентетпӗр.
Чӑваш чӗлхине вӗрентессин сапӑрлӑх аспекчӗ те калама ҫук анлӑ. Уроксенче тӑван ен культурипе те, чӑваш халӑхӗн историйӗпе те паллаштаратпӑр. Ачасем чӑваш халӑхӗн пуян историйӗпе, тӗрлӗ енлӗ культурипе кӑсӑкланччӑр, чӑвашсен Раҫҫейри тата пӗтӗм тӗнчери вырӑнӗпе пӗлтерӗшне курма, туйма хӑнӑхчӑр тесе тӑрӑшатпӑр. Уроксенче чӑваш, вырӑс тата ытти халӑхсен мӗн авалтан ҫирӗпленнӗ ырӑ енӗсене, ӗҫӗсене кӑтартса парса ачасенче ҫав енсене аталантарма пулӑшатпӑр. Тӗрлӗ халӑх ачисене пӗр-пӗрин чӗлхине, культурине, йӑли-йӗркине, сӑмах-юмахне, кӗвви-юррине  хисеплеме вӗрентетпӗр. Ҫакӑ чӑваш чӗлхи урокӗсенче, чӑваш чӗлхипе ҫыхӑннӑ класс тулашӗнчи ӗҫсенче ҫураҫулӑх  (толерантность) туйӑмне аталантарма пулӑшӗ. Иккӗмӗш класӑн вӗрентӗвӗн содержанине асӑннӑ тӗллеве пурнӑҫламалли материал анлӑ кӗртнӗ: чӑваш историйӗпе ҫыхӑннӑ материал; чӑваш халӑх тумне сӑнлани; Чӑваш Енӗн хулисемпе шыв-шур ячӗсем; Чӑвашра тӗл пулакан йывӑҫсем, кайӑксем, пулӑсем тата ытти чӗр чунсем.
Курса пӗтӗмӗшле хак пани

Программа материала ачасене ӑнланса вӗренме; вӗрентӗве ачасен ҫулне, вӗсен аталанӑвӗн шайне шута илсе йӗркелеме; пӗлӗве, хӑнӑхусемпе ӑслайсене ҫирӗп системӑра парса пыма; вӗрентӗвӗн содержанинӗ ӑслӑлӑх енчен тивӗҫлӗ шайра тытма; уроксенче ачасене пур енлӗн аталанмашкӑн условисем туса пама; вӗреннине тӑтӑшах аса илсе ҫирӗплетсе пыма; курӑм хатӗрӗсемпе анлӑ усӑ курма май парать.

Чӑваш чӗлхине пирӗн ачасем тӑван мар чӗлхе пек вӗренеҫҫӗ. Ҫавӑнпа та, чи малтанах, вӗренекенсем уроксенче туяннӑ пӗлӳсемпе, хӑнӑхусемпе тата ӑслайсемпе кулленхи пурнӑҫра усӑ курма пултарччӑр тесе ӗҫлемелле. Программӑна ҫак вӗрентӗве йӗркелессин тӗп принципне шута илсе хатӗрленӗ. Вӗрентӗве пурнӑҫри пек е пурнӑҫа ҫывӑх тӑвасси, уроксенче хутшӑну саманчӗсем йӗркелесси – чи кирли. Хальхи вӑхӑтра вырӑсла калаҫса ӳсекен ачасем пурнӑҫра хӑҫан, мӗнле ситуацире, мӗнле темӑпа чӑвашла калаҫма-хутшӑнма пултараҫҫӗ, ҫав темӑсем, пуплев ситуацийӗсем уроксенче тӗл пулаҫҫӗ. Вӑл е ку ситуацире хӑйне чӑвашла калаҫма-хутшӑнма мӗн кирлине уроксенче ача йӑлтах туянать.

Кунсӑр пуҫне уроксенче пуплев ӗҫӗ-хӗлӗсене (пуплеве итлесси-тӑнлассине, калаҫассине, вуласси-ҫырассине) пӗр-пӗринпе тачӑ ҫыхӑнтарса вӗрентсе-хӑнӑхтарса пымалла. Ку тепӗр тӗп шухӑш. Программа ачасен урокри калаҫӑвнӗ те, вулавнӗ те, ҫырӑвнӗ те пӗр темӑран тухмасӑр йӗркелеме май парать. Вӗренекенсем итлев-тӑнлав ӗҫӗсенче те, калаҫу, вулав, ҫыру ӗҫӗсенче те чӗлхен пӗр единицисемпех усӑ кураҫҫӗ. Ҫак принципа тытса пымашкӑн вӗрентӳ содержанийӗнчи кашни ӑслая, хӑнӑхӑва аталантарма ятарласа йӗркеленӗ хӑнӑхтарусен системи пулӑшать. 

Вырӑсла калаҫса ӳсекен ачасене чӑваш чӗлхине вӗрентесси, паллах, вырӑс чӗлхи ҫине таянмасӑр пулаймасть. Анчах та ачасен пӗлӗвӗн, ӑслайӗсемпе хӑнӑхӑвӗсен шайӗ ӳссе пыни тӑван чӗлхе ҫине сахалрах та сахалрах таянмалла май парать, ҫӗнӗ материалпа ӗҫленӗ чух кӑна ӑна тӑван чӗлхепе танлаштарма тивет. Программа чӑваш чӗлхине ытти предметсемпе ҫыхӑнтарса вӗрентме майсем шырама хистет. Ҫакӑ, пӗр енчен, предметӑн пӗлтерӗшне ачасен умӗнче ҫӳллӗрех шая ҫӗклет, тепӗр енчен, вӗсене чӑвашла ытларах калаҫтарма майсем туса парать. Ачасем чӑваш чӗлхине те хутшӑну хатӗрӗ пек йышӑнма пуҫлаҫҫӗ.

Калаҫу-тӑнлав, вулав-ҫыру темисем пӗтӗмпех ачасен пурнӑҫӗпе, ӗҫӗ-хӗлӗпе, вӑййи-куллипе ҫыхӑннӑ. Кунсӑр пуҫне уроксенче ачасен тӑван енпе, хамӑр енре пурӑнакан тӗрлӗ халӑхӑн культурипе паллашма, пӗр-пӗрне хисеплеме вӗренме май пур. Ачасем уроксенче тӑван енри хула-ял, юхан шыв, кайӑк-кӗшӗк, йывӑҫ-курӑк ячӗсене чӑвашла калама вӗренеҫҫӗ, чӑваш халӑхӗн ал ӗҫ культурипе, тӑван енри паллӑ ҫынсемпе паллашса пыраҫҫӗ. Ҫакӑ чӑваш ачисене тӑван халӑха юратма, чӑваш мар ачасене чӑваш халӑхне хисеплеме хӑнӑхтарса пырать. Халӑх сӑмахлӑхӗн вакрах жанрӗсене (ваттисен сӑмахӗсене, тупмалли юмахсене, ача-пӑча сӑвви-юррисене, юмахсене) программӑна кӗртни те ҫӳлерех асӑннӑ принциппа килӗшсе тӑрать. Ҫакнашкал материал кашни урокрах пур. 

Ачасен пуплевне пур енлӗн аталантарса пынӑ май пуплев этикетне вӗрентесси ҫинчен те манмалла мар. Ҫавӑнпа та уроксенче пуплев этикечӗпе ҫыхӑннӑ хӑнӑхтарусемпе ӗҫсем те пур.
Иккӗмӗш класра та, пӗтӗмӗшле илсен, пуплев темисем пӗрремӗш класри пекех, анчах вӗсене иккӗмӗш класра сарса, кӑткӑслатса панӑ. Ачасем пӗр темӑпах калаҫаҫҫӗ те, вулаҫҫӗ-ҫыраҫҫӗ те, анчах иккӗмӗш ҫул вӗсен пӗлӗвӗ тарӑнланать, хӑнӑхӑвӗсемпе ӑслайӗсем анлӑланаҫҫӗ, ҫирӗпленеҫҫӗ.

Вӗренӳ ӗҫне ачасене хатӗр пӗлӳ парса мар, хӑйсене яланах шыравра ҫӳретсе йӗркелетпӗр. Ҫӗнӗ материала вӗренӳ задачисем урлӑ уҫса паратпӑр. Учитӗле вӗренӳ задачисене лартма вӗренмелли кӗнекери геройсем пулӑшаҫҫӗ. Геройсем (Анюкпа Ванюк) ачасемпе пӗрле хӑйсем ӑнлантарса парайман пулӑмсемпе тӗл пулсан, сиксе тухнӑ ыйтӑва мӗншӗн хуравлайманнине тишкерсе, хӑйсен умне вӗренӳ задачи кӑларса тӑратаҫҫӗ. Сӑмахпа каласа палӑртнӑ задачӑна модельсемпе усӑ курса кӗскен ҫырса хураҫҫӗ.  Лартнӑ задачӑна хуравлама ачасем тӗрлӗ мӗслетсем сӗнеҫҫӗ, вӗсене тӗрӗслесе пӑхаҫҫӗ. Пулнӑ результатсене тишкерсе пӗтӗмлетеҫҫӗ, профессор (кӗнеке геройӗ) ӑнлантарса панипе танлаштарса  пӑхаҫҫӗ. Тунӑ пӗтӗмлетӗве (правило-ориентир) схемӑсемпе е урӑх модельсемпе ҫырса хураҫҫӗ. Вӗренес ӗҫе ҫакӑн пек йӗркелени, ачасене хавхаланса вӗренме пулӑшать. Чи хакли вара: вӗренмелли мӗслетсене уҫса, вӗсемпе паллашма, малалла вӗсемпе усӑ курма вӗренме май парать.
      Вӗренме вӗрентес ӗҫре ача хӑйӗн пӗлӗвне, пултаруллӑхне хаклама пӗлни питӗ паха. Вӗренекеншӗн хӑй мӗн пӗлнипе мӗн пӗлменнине уйӑрма пултарни кулленхи шкул ӗҫ-хӗлӗнче мӗн тӗри хаклӑ пулнине ӑнланмалла. Ҫакна шута илсе, ачана хӑйӗн ӗҫне хаклама вӗрентес тӗлӗшпе ӗҫ програминче хӑйне майлӑ система йӗрленсе пырать. Пӗрремӗш класра ачасен пӗлӗвне паллӑ лартса хакламан, вӗренекенсем Хӑйӗн ӗҫне панӑ хака кӑтартма, «хак татӑкӗсемпе» усӑ курнӑ. Ачасем ӗҫ тетрадӗнче уйӑрса хунӑ критерисен йышне кура темиҫӗ вертикальлӗ татӑк туртнӑ. Кашни татӑк ҫинче ӗҫӗн мӗнле енне хакланине паллӑ тунӑ. Ун хыҫҫӑн тунӑ ӗҫе тишкерсе хак панӑ. Лайӑх ӗҫшӗн паллӑ ҫӳлте пулнӑ, начар ӗҫшен – аялта. Пӗрремӗш класра ачасем ӗҫе тӗрлӗ енчен (тӗрлӗ критерисемпе) хаклама май пуррине ӑнланнӑ, хакламалли критерисене пӗрле тума, хатӗр критерисемпе ӗҫлеме вӗреннӗ, пӗчеккӗн тӗрлӗ ӗҫсене хӑйсем тӗллӗн хаклама вӗреннӗ. Пӗрремӗш класс ачисем тӗрлӗ ӗҫе мӗншӗн ҫапла хакланине, мӗнле критерисемпе ӗҫленине ӑнлантарса пама вӗренсе пынӑ. Иккӗмӗш класра ҫак ӗҫе малалла тӑсатпӑр. Иккӗмӗш класра вӗренекенсен ӗҫне паллӑсем лартса хаклатпӑр. Анчах та ачан тимлесе, ӑнланса вӗренес тесен,  хӑйӗн пӗлӗвне хӑйӗн хак пама пӗлмелле. Ҫакна шута илсе авторсем кашни урокра кашни ӗҫе пурнӑҫланӑ хыҫҫӑн е урок вӗҫӗнче ачасене хӑйсен пӗлӗвне хаклама сӗнеҫҫӗ. Ун валли ӗҫ тетрачӗнче ятарласа таблицӑсем туса панӑ. Таблицӑн перремӗш юпинче мӗнле ӗҫ пурнӑҫланине паллӑ тунӑ. Иккӗмӗш юпинче – ачасем тунӑ ӗҫе хӑйсене хак пама вырӑн хӑварнӑ. Виҫҫӗмӗш юпинче ҫак ӗҫех вӗрентекене хаклама сӗннӗ. Ҫапла вара, урок вӗҫӗнче кашни ача хӑй мӗн лайӑх пӗлнине, мӗн пӗлменнине, урокра мӗнле йывӑрлӑхсемпе тӗл пулнине питӗ лайӑх курса тӑрать. Учитель те кашни ачапа уйрӑм ӗҫлеме пултарать.

Ҫакӑн пек ӗҫлени пӗлӳ пухма ҫеҫ мар харпӑр хӑйлӑхӗн, йӗркелӳ, пӗтӗмӗшле пӗлӳлӗх, хутшӑну пултаруллӑхӗсене аталантарма пулӑшма тивӗҫ. Апла пулсан, чӑваш чӗлхи урокӗ, республикӑн патшалӑх чӗлхине вӗрентнисӗр пуҫне, ачана пӗтӗмӗшле аталанма май туса парать. 

Вӗренӳ предмечӗн содержанийӗн пахалӑхӗ
· вырӑсла калаҫса ӳсекен ачасене Республикӑн патшалӑх чӗлхине вӗрентни;
· ачана ытти халӑх ҫыннисене хисеплеме хӑнӑхтарса пыни, ҫураҫулӑх  (толерантность) туйӑмӗсем ҫуратни;
· ачасенчен интернационалистсем хатӗрлени, пӗр-пӗринпе харкашмасӑр, пӗр-пӗрне кӳрентермесӗр шӑкӑл-шӑкӑл пурӑнма вӗрентни;
· тӑван ен культурипе, чӑваш халӑхӗн историйӗпе паллаштарни, чӑваш халӑхӗн историйӗпе культурине тухӑҫлӑ вӗренме никӗс хатӗрлени;
· ачана чӑваш халӑхӗн пуян историйӗпе, тӗрлӗ енлӗ культурипе кӑсӑкланма, чӑвашсен Раҫҫейри тата пӗтӗм тӗнчери вырӑнӗпе пӗлтерӗшне курма, туйма хӑнӑхтарни;
· чӑваш, вырӑс тата ытти халӑхсен мӗн авалтан ҫирӗпленнӗ ырӑ енӗсене, ӗҫӗсене кӑтартса парса ачасенче ҫав енсене аталантарма тӑрӑшни;
· чӑваш чӗлхине вӗреннӗ май пӗчӗк ачан ӑсӗ-тӑнӗ аталанни, тавра курӑмӗ анлӑлани. 

Вӗренӳ курсӗн вӗрӗнӳ планӗнчи вырӑнӗ
      Программа тӑрӑх чӑваш чӗлхи урокӗсене эрнере 1 сехет иртермелле. Ҫулталӑкне 34 сехет. 

                                   
II. 
Вӗренӳ результачӗсем
Харкамлӑх результачӗсем (личностные результаты)
- шкула каяс, шкулта вӗренес туйӑм ӳсни;

- тӑван енӗн, шкулӑн, класӑн, тӑван килӗн, ҫемьен харпӑр хӑй  пурнӑҫӗнчи пӗлтерӗшӗпе вырӑнне ӑнланни;
- килти выльӑх-чӗрлӗхӗн, тискер чӗр чунсен, пахча ҫимӗҫӗн, тыр-пуллӑн ҫынсен пурнӑҫӗнчи пӗлтерӗшне ӑнланса илни;

- шкул ачин кун йӗркине пӗлни, кун йӗркине  тытса пыма хӑнӑхса пыни;

- хӑш-пӗр ӗҫе пӗччен мар, ытти ҫынсемпе пӗрле пурнӑҫлани вырӑнлӑрах пулнине пӗлни;

- вӗренӳ ӗҫ-хӗлне хӑнӑхни;

- пӗр вӑхӑтрах пурин те пӗрле калаҫма юраманнине, пӗрин хыҫҫӑн  теприн калаҫӑва хутшӑнмаллине пӗлни, ҫапла калаҫма  хӑнӑхни;

- пӗр-пӗрне тимлесе итлемеллине, пӗр-пӗрне пӳлмесӗр калаҫмаллине пӗлни; 

- класри ачасене, ваттисене хисеплени;

- вӗрентӳҫӗн, ашшӗ-амӑшӗн, аслисен, юлташӗсен сӗнӗвӗсене тӗрӗс ӑнланма, шута илме пултарни;

- кашни халӑхӑн хӑйӗн чӗлхи пулнине ӑнланни;

- хальхи вӑхӑтра пӗр чӗлхе ҫеҫ пӗлни ҫителӗксӗр пулнине тавҫӑрни;

- чӑвашла пӗлни ытти ҫынсене  лайӑхрах ӑнланма пулӑшнине  тавҫӑрни;

- чӑвашла вӗренес кӑмӑл малалла аталанни;

- ачан кӑсӑклӑхӗ малалла аталанни, пӗлменнине пӗлес туйӑм, вӗренес кӑмӑл ӳсни.

Пур предмета  та вӗреннӗ чух кирлӗ результатсем (метапредметные результаты) 

Пӗлӳ туянма пулӑшакан результатсем

- ҫырнӑ чухне тӗрӗс ларни, ҫыру хатӗрӗсемпе кирлӗ пек усӑ курни;

- модельсемпе усӑ курса шухӑша кӗскен ҫырса хума вӗренни;

- ҫӗннине пӗлме тӗрлӗ вӗренӳ хатӗрӗсемпе усӑ курма вӗренни;

- япаласен, пулӑмсен  тӗп паллисене курма вӗренни;

- ҫутҫанталӑкӑн тӗрлӗ вӑхӑчӗсен паллисене, тӗрлӗ вӑхӑтри пулӑмсене, кашни вӑхӑтра ҫынсем мӗнле ӗҫсем тунине пӗлни; 

- текстпа ӗҫлеме вӗренни.

Йӗркелӳ-хаклу результачӗсем:

- ӗҫе пуҫӑниччен унӑн тӗллевне лайӑх ӑнланмаллине пӗлни; 

- кашни ҫыннӑн хӑйӗн умне яланах мӗнле те пулин тӗллев лартмаллине ӑнланни;

- ытти ҫынсен сӗнӗвне тӗрӗс ӑнланма, шута илме пултарни;

- харпӑр хӑйӗн, юлташӗн ӗҫне хаклама, йӑнӑшсене курма, тӳрлетме   вӗренни;

- мӗн вӗренни, мӗн туни ҫинчен каласа пама хӑнӑхни;

- ҫыру ӗҫӗн йӗркине пӗлни;

 - мӗн вӗреннине, мӗн вӗренмеллине калӑплама, ӗҫ-хӗлӗн юхӑмне, результатне асӑрхаса пыма, ӗҫе хаклама вӗренни.

 Хутшӑну результачӗсем:

- вӗрентӳҫӗ, юлташӗсем каланине итлеме пултарни;

- калаҫӑва хутшӑнма, ҫыхӑнуллӑ, ӑнланмалла каласа пама тӑрӑшни;

 - вӗренӳпе ҫыхӑннӑ ыйтусем пама пӗлни;

- харпӑр хӑй шухӑшне ыттисене ӑнлантарса пама пултарни;

- ӗҫе ушкӑнпа шӑкӑл-шӑкӑл калаҫса, пӗр-пӗрин хушшинче пайласа пурнӑҫлама вӗренни;

- пулӑшу ыйтма, ыттисене пулӑшма хатӗр пулни, йывӑрлӑхсене палӑртма, ҫӗнтерме хӑнӑхни;

- иккӗн калаҫу йӗркелеме пӗлни.

Предметӑн пайрам результачӗсем (предметные результаты):

- сӑмахсен сасӑ моделӗсене тума пӗлни;

- вырӑс чӗлхине пӗлнипе чӑваш чӗлхине вӗреннӗ чух усӑ курма вӗренни;

- кашни сӑмахӑн хӑйӗн пӗлтерӗшӗ пулнине, пӗлтерӗшне кура вӗсене ушкӑнланине, сӑмахсем хушшинче ытлашшине тупма пӗлни;

- япаласене сӑнама, ушкӑнлама пӗлни;

- предложенисене тӗрӗс йӗркелеме тӑрӑшни;

- текст, предложени, сӑмах схемисене тума, панӑ схемӑсемпе, модельсемпе усӑ курса текст йӗркелеме, предложени, сӑмах тупма пултарни;

- пуплеврен предложенисене, предложенирен сӑмахсене, сӑмахран сыпӑксене, сыпӑкран сасӑсене уйӑрса илме пӗлни;

- предложенисен, сӑмахсен, уҫӑ тата хупӑ сасӑсен паллисене, схемисене пӗлни, вӗсемпе усӑ курни;

- уҫӑ тата хупӑ сасӑсене уйӑрайни, вӗсенчен сыпӑксемпе сӑмахсем пуҫтарайни, предложенисем калӑплайни;

- пусӑм ҫинчен пӗлни, пусӑм тӗрӗс лартса сӑмахсене вулама вӗренни;

- чӑваш алфавитӗнчи сас паллисене паллани, вӗсене ҫырма пӗлни;

- программӑра панӑ сӑмахсене пӗлни, вӗсемпе пуплевре усӑ курма хӑнӑхни;

- вӗреннӗ темӑсемпе 4-5 предложенирен тӑракан пӗчӗк текст тума пултарни;

- япалана, япала паллине, ӗҫе пӗлтерекен сӑмахсене уйӑрма пӗлни;

- хупӑ сасӑсем янравлӑ тата янравсӑр, ҫемҫе тата хытӑ пулнине пӗлни, вӗсене уйӑрма пултарни;

- чӑваш чӗлхинчи вулав тата ҫыру правилисене пӗлни, чӑвашла тӗрӗс вулама тата ҫырма хӑнӑхни;

- пӑхса ҫырса илме пӗлни.

2-мӗш класран вӗренсе тухнӑ тӗле кашни ачан 1 – 2-мӗш  классенче калаҫура усӑ курнӑ сӑмахсемпе предложенисене ӑнланса, тӗрӗс, йывӑр сӑмахсене сыпӑкӑн-сыпӑкӑн, ансатраххисене тулли сӑмахӑн вулама, пӑхса ҫырса илме пӗлмелле.

Вӗренекенсен ҫакӑн пек ӑслайсене хӑнӑхса ҫитмелле:

1–2-мӗш классен программине кӗмен е шухӑшӗ тӑрӑх пӗлме пулакан сӑмахсем 10% яхӑн пур текста 1 минут хушши итлесе ӑнланма, асра хӑварма;

1–2-мӗш классен программинче панӑ сӑмахсемпе усӑ курса пӗр-пӗр темӑпа итленӗ, вуланӑ хыҫҫӑн ыйту пама, хуравлама, сӗнӳ пама, хушма, сахалтан та 4-5 предложенипе усӑ курса калаҫу йӗркелеме, хатӗрленмесӗр 5–7 предложенипе япала е курни-илтни ҫинчен ҫыхӑнуллӑ, йӑнӑшсӑр каласа пама.


III
. Вӗренӳ курсӗн содержанийӗ
2 класс 
Тема: Сывӑ-и, шкул? Сывӑ-и, ачасем! Вӗреннине аса илетпӗр, вулама-ҫырма вӗренетпӗр, хӑнӑхатпӑр  (14 сехет).

1-мӗш класра вӗреннӗ пуплев материалне аса илесси.

[Ӑ], [ӗ], [ҫ], [ӳ] сасӑсемпе ӗҫлесси, вӗсене палӑртакан Ӑӑ, Ӗӗ, Ҫҫ, ӳӳ   сас паллисем. Ӑ, ӗ, ҫ, ӳ   сас паллиллӗ сӑмахсене вулама, ҫырма хӑнӑхасси. Чӑваш чӗлхинчи уҫӑ сасӑсен системине аса илесси. 

Сӑмахсенчи уҫӑ тата хупӑ сасӑсене уйӑрма хӑнӑхасси. 

Сасӑсен килӗшӗвне пӑхӑнса (ҫемҫен е хыттӑн) вулама хӑнӑхасси. 

В сас паллипе пӗтекен сӑмахсене вулама вӗренесси.

Икӗ уҫӑ сасӑ хушшинчи хупӑ сасӑ янӑраса илтӗнни, ӑна ҫырура янӑраман хупӑ сассӑн паллипе палӑртни. Ҫавӑн йышши сӑмахсене тӗрӗс вулама, ҫырма хӑнӑхни.

Кӑтарту наклоненийӗн хальхи вӑхӑт формисемпе пуплевре усӑ курма хӑнӑхтарасси.

Ҫитӗннӗ ҫынсене хисеплесе вӗсемпе калаҫнӑ чух Эсир, Сире, Сирӗн сӑмахсемпе усӑ курма вӗрентесси.

Япалана, япала паллине, ӗҫе пӗлтерекен сӑмахсене пӗр-пӗринчен уйӑрма хӑнӑхасси. Вӗсен схемисемпе усӑ курса предложенисем йӗркелесси. Панӑ предложенисен схемисем патне тӗслӗхсем тупасси.

Сӑмахсенчен предложенисем йӗркелесе вуласси, ҫырасси.

ӳкерчӗке сӑнласа паракан текста суйласа илесси.

Текст тӑрӑх ыйтусем парасси, вӗсене хуравласси.

Тема: Кӗрхи кунсем 

Чӑвашла вулав вӑрттӑнлӑхӗсене шута илсе вулама хӑнӑхасси. Чӑваш алфавичӗпе паллашасси, ӑна вырӑс алфавичӗпе танлаштарасси, сӑмахсене алфавит йӗркипе лартма вӗренесси. Усӑ сасӑ, хупӑ сасӑ, хытӑ хупӑ сасӑ, ҫемҫе хупӑ сасӑ терминсемпе паллашасси, пуплевре усӑ курасси. Пусӑм правилисемпе паллашасси, вӗсемпе усӑ курса сӑмахсене тӗрӗс вуласси. Манӑн, санӑн, унӑн сӑмахсене япала ячӗсемпе пӗрле пуплевре усӑ курасси. Ӑҫта? ыйтӑва хуравлама, хуравланӑ чух ҫине, ҫинче, патне, патӗнче, умне, умӗнче, хушшине, хушшинче сӑмахсемпе усӑ курма вӗренесси.

«Шкул», «Пӳлӗм», «Килти чӗр чунсем», «Ҫуллахи ӗҫсем», «Апат-ҫимӗҫ», «Пахча ҫимӗҫӗ» темӑсемпе 4–5 ансат предложени туса каласа пама хӑнӑхасси. Чӑвашларан вырӑсла куҫарма вӗренесси.

Тема: Кун йӗрки 

Ӑ, ӗ, ӳ, ҫ  сас паллиллӗ сӑмахсене, сасӑсен килӗшӗвне пӑхӑнса вулас хӑнӑхӑва  малалла аталантарасси.

Ҫемҫе, вӑрӑммӑн илтӗнекен хупӑ сасӑллӑ сӑмахсем, е, ю, я  сас паллиллӗ сӑмахсем. Вӗсене тӗрӗс вулама, ҫырма вӗренесси.

Икӗ уҫӑ сасса тата ялан янравлӑ хупӑ сасӑпа уҫӑ сасса пӗлтерекен сас паллисем хушшинчи хупӑ сасса пӗлтерекен сас паллине янӑратса  вулама, ӑна ҫырура тӗрӗс палӑртма хӑнӑхасси.

Чӑваш алфавичӗпе усӑ курма вӗренесси.

Пусӑм правилисемпе усӑ курма вӗренесси.

Хальхи вӑхӑтри ӗҫе пӗлтерекен сӑмахсем сӑпатланни, хисеп тӑрӑх улшӑнни, вӗсен пурлӑ тата ҫуклӑ форми.

Кӑтарту наклоненийӗнчи хальхи вӑхӑтри пӗрреллӗ тата нумайлӑ хисепри глаголсемпе пуплевре усӑ курасси. 

Япала ячӗн камӑнлӑх формисемпе пуплевре усӑ курма вӗренесси.

Япаласене ушкӑнлама хӑнӑхасси, пӗтӗмлетӳ сӑмахӗсене ас туса юласси.

«Ку манӑн (санӑн, унӑн, Сашӑн) Ӑ яп.я.» йышши пуплев ӗлки. Ҫак ӗлкепе усӑ курса ачасене предложенисем тума хӑнӑхтарасси. Тӗслӗх: Ку санӑн кӗнекӳ-и? – Ку манӑн кӗнеке. Саша, мана кӗнеке пар-ха. – Акӑ санӑн кӗнекӳ. Ку Сашӑн кӗнеки.

Ӑҫта? ыйтӑва хуравлама хӑнӑхасси.

«Яп.я. Ӑ ҫине, ҫинче (умне, умӗнче, патне, патӗнче, хушшине, хушшинче)»  пуплев ӗлкипе усӑ курса предложенисем тума вӗренесси:

1. – Илемпи, кӗнекене сӗтел ҫине хур.

    – Эпӗ кӗнекене сӗтел ҫине хуратӑп.

    – Илемпи, сӗтел ҫинче кӗнеке пур-и?

    – Сӗтел ҫинче кӗнеке пур.

2. – Вова, доска умне тух.

– Эпӗ доска умне тухатӑп.

– Вова ӑҫта тӑрать?

       – Вова доска умӗнче тӑрать.

Кун каҫа мӗн ӗҫлени ҫинчен 4-5 ансат предложенипе каласа пама вӗренесси, юлташсемпе калаҫма хӑнӑхасси.

Тархасшӑн йышши сӑмахсене тӗрӗс вулама, ҫырма вӗренесси.

Тема: Ӑстасен ҫӗр-шывӗнче .
Чӑвашла вулавӑн вӑрттӑнлӑхӗсене (маларах вӗреннисене) ас туса юлнине, вулама тата ҫырма пӗлнине малалла аталантарасси.

Чӑваш чӗлхинчи пусӑм (ударени) системипе усӑ курса пусӑм тӗрӗс лартма вӗренесси.

-Ҫӑ(-ҫӗ) аффикс хушса ҫӗнӗ сӑмахсем тума вӗренесси, вӗсемпе предложенисем тӑвасси.

Тӗрӗ – тӗрлет – тӗрӗҫӗ  йышши сӑмахсен хушшинчи ҫыхӑнӑва уҫса парасси.

Ҫине, ҫинче, умне, умӗнче, патне, патӗнче, хушшине, хушшинче сӑмахсемпе предложенисем тума хӑнӑхасси.

Ӗҫе пӗлтерекен сӑмахсене тӗрлӗ сӑпатра лартса предложенисем тума вӗренесси. Предложенири сӑмахсен йӗрки ҫинчен аса илесси.

Япала ячӗн камӑнлӑх формисемпе усӑ курма хӑнӑхасси.

Чӑваш тумӗпе, тӗррипе паллашасси.

Сӑмахсене ушкӑнлама хӑнӑхасси.

Чӑвашларан вырӑсла куҫарасси.

Сӑмахсенчен предложенисем йӗркелеме вӗренесси.

Предложенисенчен текст тӑвасси. Тӗрлӗ профессипе ӗҫлекен ҫынсем ҫинчен 4-5 ансат предложенипе каласа пама вӗренесси. 

Тема: Юратнӑ тӑван ҫӗр-шывӑм .

Янӑраса илтӗнекен хупӑ сасӑллӑ сӑмахсем ҫинчен аса илесси.

Япала ячӗсене камӑнлӑх формине, глаголсене ҫуклӑ формӑна лартма хӑнӑхасси.

Хирӗҫле тата пӗр пӗлтерӗшлӗ сӑмахсемпе усӑ курма вӗренесси.

Хирӗҫле пӗлтерӗшлӗ ан сӑмахпа усӑ курма вӗрентесси.

Чӑваш вӑййисемпе паллашасси.

Юлташ ҫинчен каласа пама хӑнӑхасси.

Тантӑш патне ҫыру ҫырма вӗренесси.

Тема: Ҫӗнӗ ҫула хатӗрленетпӗр .
Вулав хӑнӑхӑвне аталантарасси. Пусӑм тӗрӗс лартма хӑнӑхасси.

Валли, хыҫҫӑн  сӑмахсемпе усӑ курма вӗренесси.

Ҫынна пӗлтерекен сӑмахсен камӑнлӑх формисемпе усӑ курасси. Тӗрлӗ вӑхӑтри глаголсене пуплеве кӗртесси.

Саламлӑ ҫыру ҫырма вӗренесси.

Ҫӗнӗ ҫула хатӗрленни ҫинчен ансат предложенисемпе каласа пама вӗренесси.

Вырӑсларан чӑвашла куҫарасси.

Тема: Хӗл ҫитрӗ .
Вулав тата ҫыру хӑнӑхӑвӗсене малалла аталантарасси.

[Йӗ], [йӑ], [йӳ] сасӑ ҫыхӑнӑвӗсем пур сӑмахсене тӗрӗс калама, тӗрӗс вулама-ҫырма хӑнӑхасси.

Юнашар тӑракан икӗ пӗр пек хупӑ сас паллине вӑрӑммӑн вулама вӗрентесси (пӗррехинче, таврӑннӑ, параппан, аллӑ).
-Ҫӑ(-ҫӗ) аффикссемпе сӑмахсем тума хӑнӑхасси.

Камӑнлӑх формисенчи япала ячӗсемпе предложенисем тӑвасси:

– Валя, Ленӑн кам пур?

– Ленӑн ашшӗ, амӑшӗ, аслашшӗ, асламӑшӗ пур.

Ӑҫта? (куда? где?), мӗнпе? ыйтури сӑмахсемпе предложенисем тума вӗренесси.

Хӗл ҫинчен, юлташ ҫинчен ҫыхӑнуллӑ каласа пама вӗренесси.

Пӗрре иртнӗ вӑхӑтри глаголсемпе паллашасси, вӗсен сӑпатланӑвӗ, пурлӑ тата ҫуклӑ формисем.

Хӗллехи каникулта мӗн туни ҫинчен каласа пама вӗренесси.

Тема: «Шутлама вӗренетпӗр» .
Чӑвашла 100 таран шутлама вӗренесси, вӗсене япала ячӗсеме юнашар тӑнӑ чух тӗрӗс калама вӗренесси, хисеп ячӗсен кӗске формипе хӑҫан усӑ курнине ӑнланса илме пулӑшасси.

Миҫе тенкӗ тӑрать? ыйтӑва хуравлама вӗренесси.

Вуннӑ тата виҫҫӗ миҫе пулать? – Вуннӑ тата виҫҫӗ вун виҫҫӗ пулать йышши пуплев пӗрлӗхӗсене вӗренесси. 

Пушӑ вӑхӑтра мӗн туни ҫинчен 5–6 ансат предложенипе каласа пама вӗренесси.

Тема: Пирӗн ҫемье .
Мӗн кирлӗ, кил кунта йышши сӑмах ҫыхӑнӑвӗсенче иккӗмӗш сӑмах пуҫламӑшӗнчи хупӑ сас паллисен сассисене янӑратса калама, тӗрӗс вулама хӑнӑхасси.

Сӑмахри юнашар тӑракан икӗ пӗр пек сас паллине вӑрӑммӑн каласа, тӗрӗс вуласси (анне, атте, лайӑххи).
Пусӑм тӗрӗс лартса вулама хӑнӑхасси.

Камӑнлӑх формине йышӑннӑ япала ячӗсемпе пуплевре анлӑрах усӑ курасси.

Хирӗҫле пӗлтерӗшлӗ сӑмахсене тупма хӑнӑхасси, вӗсене пуплеве кӗртесси (ватӑ – ҫамрӑк, пысӑк – пӗчӗк). 

–Ҫӑм(-ҫӗм) аффикссем хушса аннеҫӗм, аппаҫӑм йышши сӑмахсем тӑвасси.

Хушу наклоненийӗнчи глаголсемпе пуплевре усӑ курма вӗренесси.

Эрнери кун ячӗсене аса илесси.

Чи лайӑххи йышши пӗрлешӳсемпе предложенисем йӗркелесси.

Ҫемье, ҫемьери ҫынсем ҫинчен ансат предложенисемпе каласа пама вӗренесси. Саламлӑ ҫыру ҫырма вӗренесси.

Тема: Ҫуркунне .
Сӑмахсене пусӑм тӗрӗс лартса вуласси.

Янравлӑ хупӑ сасӑллӑ, [нч], [лч] сасӑллӑ сӑмахсене тӗрӗс вулама, ҫырма вӗренесси.

Пӗтӗмлетӳ сӑмахӗсемпе пуплевре усӑ курма вӗренесси. Ҫурхи уйӑхсен ячӗсене астуса юласси.

Ӑҫта? ыйтӑва хуравлама хӑнӑхасси. Хальхи, курса тата курмасӑр иртнӗ вӑхӑтри глаголсене пуплеве кӗртесси. 

Умне, умӗнче, ҫине, ҫинче, патне, патӗнче сӑмахсемпе предложенисем тӑвасси.

Сӑмахсенчен предложенисем йӗркелесе ҫырасси.

Тема: Ҫулла .
Вӑрӑммӑн илтӗнекен хупӑ сасӑллӑ  сӑмахсем ҫинчен аса илесси.

Йывӑҫ, чечек, вӗҫен кайӑк, пулӑ ячӗсемпе пуплевре усӑ курма хӑнӑхасси.

Сӑмахсене ушкӑнлама вӗренесси.
Мӗнле? ыйтури сӑмахсемпе усӑ курасси. Пулас вӑхӑтри глаголсене пуплеве кӗртесси.

Чӑвашла вуланине вырӑсла калама хӑнӑхасси.

Вырӑсларан чӑвашла куҫарасси.

Панӑ предложенисенчен текст йӗркелеме вӗренесси.

Калаҫу, тӑнлу, вулав тата ҫыру хӑнӑхӑвӗсене аталантарасси.

Тема: Ҫулталӑк вӑхӑчӗсем. Вӗреннине аса илсе тӗрӗслер.
Хӑш вӑхӑт? миҫемӗш? ыйтусене хуравлама вӗренесси.

Ҫулталӑк вӑхӑчӗ ҫинчен каласа пама вӗренесси.
Вӗреннине аса илесси. Тӗрлӗ вӑхӑтри глаголсемпе усӑ курасси.
Пуплев хӑнӑхӑвӗсене тӗрӗслесси. Ачасем тӗрӗс, ӑнланса вулама, пӑхса ҫырса илме пӗлнине тӗрӗслесси.

Асра хӑвармалли сӑмахсем

Авӑрт (гл.), авӑт (гл.), алӑ ҫуп (гл.), аллӑ, алсиш, ал шӑлли, ама хупахӗ, аман (гл.), анчӑк, апат-ҫимӗҫ, аркӑ, арман, арманҫӑ, асӑрхануллӑ, ас туса, аташса, атӑ, атӑҫӑ, ахаль. Ӑман, ӑна, ӑсат (гл.), ӑста, ӑслӑ, ӑшала (гл.). Валли, васка (гл.), ватӑ, ватӑл (гл.), вӑйӑ, вӑйлӑ, вӑлта, вӑрҫӑ, вӑтан, вӑтӑр, вил (гл.), вит (гл.), вула, вун виҫҫӗ, вун иккӗ, вун пӗр, вун пиллӗк, вун саккӑр, вун ҫиччӗ, вун тӑваттӑ, вун тӑххӑр, вун улттӑ, выля (гл.), вырӑн, выҫ. Ен (енне). Ӗмӗр, ӗҫчен. Илемпи, ирхине, ирхи апат. Йӑва, йӑвала, йӑмра, йӗм, йӗп, йӗпе, йӗр (гл.), йывӑҫ. Кавир, кай (гл.), кайран, кала, калпак, карас, карҫинкка, кас (урам), кас (гл.), кастрюль, каҫ (яп.я.), каҫ (гл.), каҫхине, кӑвакарчӑн, кӑвак ҫеҫпӗл, кӑкшӑм, кӑлар (гл.), кӑнтӑрла, кӑсӑя, кӑтарт (гл.), кӗлетке, кӗмӗл, кӗпе ҫӑвакан, кӗрӗк, кӗт (гл.), кивӗ, килӗштер, кимӗ, кинемей, кукӑр, кукка, кулач, кулса, курак, кӳр (гл.). Лайӑххи, лантӑш, лӑпкӑ, лӗпӗш. Малта, малтан, ман (гл.), манӑн, мӑлатук, михӗ, мухтан (гл.), мучи. Наян, нихӑҫан. Паллаш (гл.), паллӑ, параппан, парне, патне, патӗнче, паттӑр, пашалу, пашка (гл.), пӑнтӑртат (гл.), пӑр (яп.я.), пӑр (гл.), пӑрҫа, пӑшатан, пӗл (гл.), пӗрле, пӗрмай, пӗррехинче, пӗҫер (гл.), пир, пир тӗртекен, пиҫиххи, пул (гл.), пулӑҫ, пулӑш (гл.), пурӗ, пуринчен, пурнӑҫ, пуртӑ, пурте, пуҫлар (гл.), пушӑ вӑхӑт, пушмак, пуянлӑх, пӳрнеске, пыр (гл.). Савӑн (гл.), сав (гл.), савӑт-сапа, сакӑр вуннӑ, саламла, саппун, сас палли, сехет, сивӗн (гл.), сире, сирӗн, столовӑй, сулӑ, сулла (гл.), сурпан, сурхури, суха ту (гл.), сухан, сывӑ-и, сывлӑхлӑ, сывлӑх сун, сыпӑк, сырӑш, сыхла (гл.). Ҫаврашка, ҫаврӑн (гл.), ҫак (гл.), ҫакӑ (ҫак), ҫап (гл.), ҫу (гл.), ҫӑлтӑр, ҫӑм атӑ, ҫӑнӑх, ҫӑр (гл.), ҫӑрттан, ҫепӗҫ, ҫерҫи, ҫемҫелӗх палли, ҫӗвӗҫ, ҫӗле (гл.), ҫӗлӗк, ҫӗмӗр (гл.), ҫӗнтерӳ, ҫӗр (сто), ҫӗр (земля), ҫӗр (гл.), ҫӗрӗ, ҫӗр пин, ҫил курӑкӗ, ҫимӗҫ, ҫине, ҫинче, ҫип, ҫирӗм, ҫитӗн (гл.), ҫитмӗл, ҫит (гл.), ҫул (гл.), ҫум, ҫумла (гл.), ҫун (гл.), ҫупах, ҫуран, ҫутӑ, ҫӳлтен, ҫӳхе, ҫывӑр (гл.), ҫыр (гл.), ҫырма (яп.я.), ҫых (гл.). Таврӑн (гл.), тантӑш, тапта (гл.), тар (гл.), тасат (гл.), тат (гл.), ташӑ, тӑвар (яп.я.), тӑм, тӑрӑх, тӑрӑш (гл.), тӑри, тӑрна, тӑхӑн (гл.), тӑхӑр вуннӑ, тевет, телей, тенкӗ, тет, теҫетке, тӗк, тӗлӗк, тӗлӗн, тӗп хула, тӗрӗ, тӗрӗҫӗ, тӗрӗсле (гл.), тӗрлӗрен, тӗрле (гл.), тӗрт (гл.), тӗртекен, тӗттӗм, тинӗс, тимӗрҫӗ, ту (яп.я.), ту (гл.), тулӑ, тум-тир, турат, тура (гл.), тултар (гл.), тутӑр, тух (гл.), тухья, тӳрӗ, тӳрлет (гл.), тыт (гл.). Уйӑп, уйӑх, ула, уланкӑ, ула такка, умӗнче, умне, унталла, унтан, урам, усал, уҫӑ сасӑ, утмӑл. ӳк (гл.), ӳкер (гл.), ӳпле, ӳпре, ӳхӗ. Хаклӑ, халиччен (хальччен), хатӗр, хатӗрлен (гл.), хачӑ, хӑвӑрт, хӑйма, хӑнана, хӑпар (гл.), хӑра (гл.), хӑюллӑ, хӑюллӑн, хӗвел тухӑҫӗ, хӗрел (гл.), хӗрӗх, хӗрринче, хӗрхен (гл.), хисепле (гл.), хулӑн, хуп (гл.), хуплу, хуравла (гл.), хуралҫӑ, хурат (гл.), хуратмалли, хут (гл.), хут купӑс, хушӑран, хушшине, хушшинче, хыпар, хыҫҫӑн, хытӑлӑх палли. Чакак, чаплӑ, чӑваш тумӗ, чӑрӑш, чечек ҫыххи, чӗвӗлти (тус), чӗкеҫ, чикӗ, читлӗх, чун, чуста, чӳлмек, чӳлмекҫӗ, чӳхе (гл.). Ыран, ыраш. Шӑл (гл.), шӑвар, шӑмӑ, шӑн (гл.), шӑна, шӑнкӑрав, шӑнкӑрч, шӑпчӑк, шӑрттан, шӑхлич, шиклен (гл.), шӳлкеме, шӳт, шӳтле (гл.), шывлан (гл.), шыра (гл.). Эреш, эсир. Юмахҫӑ, юсар (гл.). Ялан, якат (гл.), яр (кала), яр (гл.).
IV. Тематика планӗ

	№ пп
	Урок теми
	Сехет шучӗ

	1
	Шкулта. 
	1

	2
	Сасӑ тата сас палли. Алфавит.
	1

	3
	Урокра. Пусӑм (ударени)
	1

	4
	Уроксем хыҫҫӑн. Кун ячӗсем.
	1

	5
	Кӗркунне. 
	1

	6
	Пахчари кӗрхи ӗҫсем. Эпир - ӗҫчен ачасем.
	1

	7
	Пирен ҫемье. Манӑн юлташсем.
	1

	8
	Вӗренӳ хатӗрӗсем. Шкулта. Ӑҫта(где?), Ӑҫта(куда?) ыйтусем.
	1

	9
	Зоопаркра. Зоопаркри чӗр чунсем.
	1

	10
	Фермер ӗҫ-хӗлӗ. Выльӑх пӑхакансен ӗҫ-хӗлӗ.
	1

	11
	Хӗлле ҫитрӗ. Хӗллехи уйӑхсем.
	1

	12
	Хӗл каҫакан кайӑксем. Кайӑксене хӗлле йывӑр.
	1

	13
	Ҫӗнӗ ҫул ҫывхарать. Ҫӗнӗ ҫул парнисем.
	1

	14
	Хӗллехи каникул.
	1

	15
	Вӗҫленчӗ каникул. 
	1

	16
	Туссем. 
	1

	17
	Ҫӗмье. Шут сӑмахӗсем.
	1

	18
	Чӳлмекҫӗ-ӑста. 
	1

	19
	Йывӑҫпа ӗҫлекен ӑста. 
	1

	20
	Тӑван ҫӗршыва сыхлакансен кунӗ.
	1

	21
	Раҫҫей ҫарӗн салтакӗсем.
	1

	22
	Тӗрӗҫӗ-ӑста.
	1

	23
	Чӑвашсен авалхи тумӗ.
	1

	24
	Юратнӑ анне. Хӗрарӑмсен кунӗ.
	1

	25
	Пирӗн ҫемье. Манӑн кукамайпа асанне.
	1

	26
	Ҫӗвӗҫӗ-ӑста.
	1

	27
	Эпир - ӗҫчен ачасем.
	1

	28
	Ҫӗр ӗҫченҫсен ӗҫӗ. Ҫӑкӑртан хакли ҫук.
	1

	29
	Повар ӗҫӗ. 
	1

	30
	Манӑн туссем. Пирӗн ӗмӗтсем. Хӑвӑртрах ӳсес килет.
	1

	31
	Ҫӗнтерӳ кунӗ. 
	1

	32
	Тӑван тавралӑх. Пирӗн таврари йывӑҫсем.
	1

	33
	Ҫулла. Кӗҫех каникул.
	1

	34
	Чӑваш чӗлхипе пӗлӳсене пӗтӗмӗшле хакласси.
	1


V. Усӑ куракан вӗренӳпе методика хатӗрӗсем

1. Чӑваш чӗлхи программи, вырӑс шкулӗн I-IV класӗсем валли, авторӗсем Игнатьева В. И., Чернова Н.Н., Николаева Л.В.,- Шупашкар,2012.

2. Чӑваш чӗлхи, 2-мӗш класс валли туса хатӗрленӗ вӗренӳ кӗнеки, авторӗсем Игнатьева В.И., Чернова Н.Н., Николаева Л.В.,-Шупашкар, Чӑваш кӗнеке издательстви, 2012.

3. Ӗҫ тетрачӗ, 2-мӗш класс, авторсем Игнатьева В.И., Чернова Н.Н., Николаева Л.В.,-Шупашкар, Чӑваш кӗнеке издательстви, 2012.

4. Методика  кӑтартӑвӗсем, авторсем Игнатьева В.И., Чернова Н.Н., Николаева, алҫырӑвӗ.

5. «Чӑваш чӗлхи» -  плакатсем, составитель А.В.Медведева, - «Графоман»

6. Чавашла-вырӑсла словарь.

7. Вырӑсла- чӑвашла словарь.

1

